
Shri Bhavanishankara Suprabhatam

શ્રીભવાનીશઙ્કરસુપ્રભાતમ્

વાગર્થાવિવ સમ્પૃક્તૌ વાગર્થપ્રતિપત્તયે ।
જગતઃ પિતરૌ વન્દે પાર્વતીપરમેશ્વરૌ॥ ૧॥
માતસ્સમસ્તજગતાં ત્રિપુરાસુરારેઃ
અર્ધાઙ્ગહારિણિ  મહોજ્જ્વલદિવ્યકાન્તે ।
શૌરીન્દ્રકાદિ-દિવિજૈઃ પરિસેવિતાઙ્ઘ્રે
શ્રીવામદેવદયિતે તવ સુપ્રભાતમ્॥ ૨॥
સન્ધ્યામુપાસ્ય પરિપૂજ્ય ચ કામધેનૂઃ
તા દોહયન્તિ વિધિવદ્ધુતવહ્નિમુખ્યાઃ ।
પ્રાધ્યાપયન્તિ મુનયઃ શ્રુતિમન્ત્રપાઠાન્
કૈલાસવાસવનિતે તવ સુપ્રભાતમ્॥ ૩॥
પ્રાચ્યઙ્ગનામરુણકામ્બરધારયન્તીં 
પ્રેમ્ણા વિહસ્ય નનુ ધાવતિ સૂર્યદેવઃ ।
ગન્ધાનિલસ્તુ શિશિરશ્ચ શનૈઃ પ્રવાતિ
શ્રીશૈલનાથલલને તવ સુપ્રભાતમ્॥ ૪॥
ઉત્તિષ્ઠ દેવિ વરદે કનકાદ્રિવાસે
રાજત્સહસ્રદલપદ્મવિહારશીલે ।
નીવારશૂકતનુભાસ્વરપીતભાસે
શ્રીકણ્ઠમાનિનિ શિવે તવ સુપ્રભાતમ્॥ ૫॥
શિવાકાન્ત શમ્ભો શશાઙ્કાર્ધમૌલે
મહેશાન શૂલિન્ જટાજૂટધારિન્ ।
નમસ્તે વિભો વિશ્વમૂર્તે સુમૂર્તે
ભવાનીપતે તે શિવં સુપ્રભાતમ્॥ ૬॥
રામેશ્વરાધિષ્ઠિતભવ્યલિઙ્ગ
સંસ્તૂયમાનામરસાર્વભૌમ ।
ચિત્રાપુરશ્રીમઠમુખ્યદેવ

શમ્ભો ભવાનીધવ સુપ્રભાતમ્॥ ૭॥
લિપિબ્રહ્મરૂપિન્ ગુણાતીતરૂપ
ચિદાકાશરૂપિન્ ભવાતીતરૂપ ।
મહાલિઙ્ગરૂપિન્  ક્ષરાતીતરૂપ
ભવાનીપતે તે શિવં સુપ્રભાતમ્॥ ૮॥
ચિદાનન્દમૂર્તે સુરાનન્દકર્ત્રે
પરાનન્દમૂર્તે શિવાનન્દદાત્રે ।
ભવાનન્દમૂર્તે સ્મરાનન્દહર્ત્રે
ભવાનીપતે તે શિવં સુપ્રભાતમ્॥ ૯॥
ત્રાહિ ત્રાહિ મહેશ શઙ્કર વિભો સંસારદુઃખાર્ણવાત્
સુજ્ઞાનાશ્રય શઙ્કરાદિયતિભિઃ ચિત્રાપુરાધિષ્ઠિતૈઃ ।
શ્રીમચ્છઙ્કરદેશિકેન્દ્રવિમલૈશ્છાત્રૈઃ સદા પૂજિત
હે શમ્ભો તવ સુપ્રભાતમમલં શ્રીમદ્ભવાનીપતે॥ ૧૦॥
પુરારે સ્મરારે સદા તાપહાર
મુરારેર્વ્યથારે મહાપાપહાર ।
સુરારેઃ પરારે ત્રિલોકોપકાર
ભવાનીપતે તે શિવં સુપ્રભાતમ્॥ ૧૧॥
રમાકાન્તકાન્તં શિવાશોકશાન્તમ્
વૃષારૂઢદેવં શિવાલિઙ્ગિતાઙ્ગમ્   ।
ચિતાભસ્મલેપં જટાગાઙ્ગતોયમ્
ભવાનીપતે તે શિવં સુપ્રભાતમ્॥ ૧૨॥
મહેશં સુરેશં ગિરીશં ગણેશં
અજં નિર્વિકલ્પં   નિજં નિર્વિકારમ્   ।
તમીશં ભજે પઞ્ચવક્ત્રં ત્રિનેત્રં
ભવાનીપતે તે શિવં સુપ્રભાતમ્॥ ૧૩॥
ઠકારદ્વયં સુસ્વસાયુજ્યરૂપમ્
રવિગ્લૌ મહાભૂતહોતૃસ્વરૂપમ્ ।
ભજેઽહં નિરાકારઓઙ્કારવેદ્યમ્
ભવાનીપતે તે શિવં સુપ્રભાતમ્॥ ૧૪॥
ઉત્તિષ્ઠોત્તિષ્ઠ દેવેશ ઉત્તિષ્ઠ વૃષભધ્વજ ।
ઉત્તિષ્ઠ ગિરિજાકાન્ત ત્રૈલોકીમઙ્ગલપ્રદ ॥ ૧૫॥
ઉત્તિષ્ઠ શમ્ભો કરુણાર્દ્રપાઙ્ગ

ઋગ્ભિર્યજુર્ભિશ્ચ    સુસામગીતૈઃ ।
ત્વાં સ્તૌતિ દેવર્ષિમહર્ષિસઙ્ઘઃ    
ત્વદ્દર્શનેપ્સુશ્ચ સુરેશસઙ્ઘઃ ॥ ૧૬॥
ત્વયિ સુપ્તે જગત્સુપ્તં ત્વયિ જાગર્તિ  જાગ્રતિ ।
તસ્માદુત્તિષ્ઠ લોકેશ અસ્માકં મઙ્ગલં  કુરુ॥ ૧૭॥
પ્રાતઃ સ્મરામિ ભવદીયપદારવિન્દમ્
ગૌરીકરાબ્જમૃદુસંહનનાવલીઢમ્ ।
સ્તુત્યાવદાનમપિ તુમ્બુરુનારદાદ્યૈઃ
સમ્બોધયામિ મમ ચેતસિ સુપ્રબોધે॥ ૧૮॥
કૈલાસે સુમનોહરે મણિમયે સૌધે મહામણ્ડપે
પર્યઙ્કે શયનીયતલ્પમૃદુલે વામાઙ્ગી  વામાંસકે ।
ત્વદ્વારિસ્થિતનન્દિનન્દિતપદે ગૌરાદ્રિગૌરીપતે
સંવિષ્ટં તવ સુપ્રભાતમમલં શ્રીમદ્ભવાનીપતે॥ ૧૯॥
ગોકર્ણક્ષેત્રમધ્યસ્થ પરિજ્ઞાનાશ્રમૈર્વરૈઃ ।
સંસેવિતપદાબ્જાય ભવાનીશાય મઙ્ગલમ્ ॥ ૨૦॥
ચિત્રાપુરમઠાચાર્ય પ્રથમૈશ્શઙ્કરાશ્રમૈઃ ।
ભક્ત્યારાધિતભવ્યાય ભવાનીશાય મઙ્ગલમ્ ॥ ૨૧॥
જ્ઞાનવૈરાગ્યસમ્પન્ન-પરિજ્ઞાનાશ્રમૈશ્શુભૈઃ ।
સમ્પૂજિત-મહેશાય ભવાનીશાય મઙ્ગલમ્ ॥ ૨૨॥
શઙ્કરાચાર્યસચ્છિષ્યસઞ્જાતૈશ્શઙ્કરાશ્રમૈઃ ।
સંસ્તુતામરપૂજ્યાય ભવાનીશાય મઙ્ગલમ્ ॥ ૨૩॥
તત્ત્વજ્ઞાનસુધાસિન્ધુવિધુભિઃ કેશવાશ્રમૈઃ ।
શ્રદ્ધયાર્ચિતલિઙ્ગાય    ભવાનીશાય મઙ્ગલમ્ ॥ ૨૪॥
અજ્ઞાનતિમિરવ્રાતભાસ્કરૈર્વામનાશ્રમૈઃ ।
સન્નુતાય ગિરીશાય ભવાનીશાય મઙ્ગલમ્ ॥ ૨૫॥
વેદવેદાન્તનિષ્ણાતકૃષ્ણાશ્રમગુરૂત્તમૈઃ ।
સન્નુતાય ત્રિણેત્રાય ભવાનીશાયમઙ્ગલમ્ ॥ ૨૬॥
ચિત્રાપુરનવોન્મેષપાણ્ડુરઙ્ગાશ્રમૈર્બુધૈઃ  ।
વન્દિતામરવન્દ્યાય ભવાનીશાય મઙ્ગલમ્ ॥ ૨૭॥
સારસ્વતજનાનન્દૈરાનન્દાશ્રમયોગિભિઃ ।
દૃષ્ટાનન્દસ્વરૂપાય ભવાનીશાય મઙ્ગલમ્ ॥ ૨૮॥
આશ્રિતાશ્રયસન્દક્ષૈઃ પરિજ્ઞાનાશ્રમૈઃ પરૈઃ ।

પરિજ્ઞાતાય ભર્ગાય ભવાનીશાય મઙ્ગલમ્ ॥ ૨૯॥
જ્ઞાનયોગતપોદીપ્તૈઃ સદ્યોજાતશઙ્કરાશ્રમૈઃ ।
સમ્પૂજિતાય સામ્બાય ભવાનીશાય મઙ્ગલમ્ ॥ ૩૦॥
ભસ્મોદ્ધૂલિતદેહાય પઞ્ચવક્ત્રાય શમ્ભવે ।
ગઙ્ગાધરાય  શર્વાય ભવાનીશાય મઙ્ગલમ્ ॥ ૩૧॥
દેવદાનવ-ગન્ધર્વ-સિદ્ધયક્ષોરગાદિભિઃ ।
વન્દિતાઙ્ઘ્રિસરોજાય  ભવાનીશાય મઙ્ગલમ્ ॥ ૩૨॥
મઙ્ગલં  તે મહેશાય મઙ્ગલં  મૃગધારિણે ।
મઙ્ગલં  મહતે તુભ્યં ભવાનીશાય મઙ્ગલમ્ ॥ ૩૩॥
યત્પાદસ્મરણં મુદા કલયતાં બદ્ધાદરાણાં હૃદિ
સર્વાઘૌઘહરં કલેર્મલહરં પ્રાતઃ સ્મરં રુગ્ઘરમ્ ।
સર્વૈશ્વર્યકરં સદા સુખકરં સન્માર્ગદીપં મૃડ
ત્વત્પાદસ્મરણં ભવેત્ પ્રતિભવં સન્મઙ્ગલં  મઙ્ગલમ્ ॥ ૩૪॥
ઇતિ શ્રી ભવાનીશઙ્કરસુપ્રભાતં સમ્પૂર્ણમ્ ।

